
Citation: Fallou Ngom (PI), Mouhamadou L. Diallo, Ehadji Djibril Diagne, Boubacar Biro Diallo, David Glovsky, Ndieme Sow, Daivi Rodima-Taylor, 
and other contributors. 2022. “Celebrating Shaykh Ahmad al-Tijani and the Tijaniyya.” http://sites.bu.edu/nehajami/the-four-languages/fula/fula-
manuscripts/waccugol-shaykhu-tijaani-e-tijaaniyya/. 

1 

 

Waccugol Shaykhu Tijaani e Tijaaniyya 

[Page 1] 

Bismi l-Lāhi al-Raḥmāni al-Raḥīmi. Allāhumma ṣalli ʿalā sayyidinā Muḥammadin wa sallim 

Mi ƴetti Alla ƴettoore timmunde kam e ɓalmoore 

Ko faanda e ndee qasiidaare ko mantoore ɓeygu Tijaani  

Tariqaaji ɓe’e waliyyu ɓe wirduuji ɓe Shaykhuuɓe 

 E zikruuji ɓe Qutɓuuɓe mi yardike wirdu Tijaani  

Shariifuujo hoɗɗo hirnaange gedal ɓurnaaɗo funnaange   

E wellet qa ƴimɓe hirnaange mi tiggike tiggu Tijaani  

ɗalenlaaɓe ƴimɓe salbaaɓe e hakillaaji ɓooraaɓe 

Si nuuru e hikma booraaɓe ɓe aybina ɓeyngu Tijaani  

Wa Alfaa Umaru hajjoyɗo juuriiɗo ɠaburu ɓurnaaɗo  

Yottiɗo saami yiiraaɗo wirduuji Shaykhu Tijaani  

Ko falaami haŋ kosortaade e ley lamɓe e furtaade  

To Shaykhuuɓe e fuɓɓaaɓe e diidere diina Tijaani 

No ɓurtira faamu fondooji no ɓertina sirru ruuhuuji  

No yaltina sahuru wonkiiji teeriiɓe wirdu Tijaani  

Bonnude jikke ƴeetta ka waylude sunna fewjaaka 

Rajaa’u e khawfu lurraaka ko ɗuŋ woni diina Tijaani 

Sen ɓe a laa wana feere few jannde hoore muŋ feere 

Ko hulgol yo wo e joŋ feere e bawgal taguɗo Tijaani  

Ko moolimi ko ɓooreede limaanu saa'a mayneede  

E folleede e wayleede e selde e wirdu Tijaani  

Ko ñaagiimi ko jinneede et limaanu saa'a wurneede  

e tawhiidi saa'a landeede e timmal ka wirdu Tijaani  

Ko huwaymi si mi wurnaama farilla e sunna aynaymi  

Ko jortimi tuma yollami to ɠaburu ko wirdu Tijaani 

Ka waajjimi siɓɓe an Fulɓe wata en danko feere ɗaynooɓe 

Ɓe janfoo ɓe jatta e qalbu si yalta e diina Tijaani  

Ko Numuruudu ɗayni Kan'aana ko Haamana ɗayni Firawna  

Ko Ibliisa ɗayni Haaruna ɓe lundi taguɗo Tijaani 

Yeɗan yaa nulɗo Jibriila halfinɗo toɓo Miikaa’ila  

  wakkilɗo ruuhu Azaraa la Israala refti Tijaani  

O innaama fiila sabu suura o jonnaama nafkhatu suura 

e imminde ƴimɓe qaɓuruuji ɓe immoo e diina Tijaani  

Tambaa e ebaññe ɗigiino ɓoori e kaarta ɗaatino 

gendiiji sego wontiino juulirde ɓeyngu Tijaani  

Ɗiginɗo saare mamaadi e gendiji maasina e maadi  

Ɓattinɗo mor ngu laa maadii nanginɗo wirdu Tijaani 

Warnooɗo ƴimɓe hawraali kono huyre makko meemaaka  

Galleeji makko naataka ka wallude diina Tijaani 

O yaltirii jihaadi diŋ Bundu di yirbinii wanaa e faandunɗe  

Ɓe lancii ɓe wuuri taabanɗe e wirdu Shaykhu Tijaani  

Ko Allaahu haaji fow laato no faandi to julɗo fow saatoo 

Hajjoyde Makka maa juuroo e Rawda e Shaykhu Tijaani  

Ko yarnooɗo jaa zaloo kowol yahi yari beeru zam-zamwol  

Sentii si yari saamanwol o nangini wirdu Tijaani  

Ko okkaaɗo inɗe suuɗaɗe ka jom inde  mawnde suuɗaaɗe 

E laɓɓinde ɓerɗe faandiɓe e barkiiji Shaykhu Tijaani  

Geɓal Alla ko aditaare wanaa yangi e hawtaare  

Ko ɗoftaare e reftaare wa jikkuuji Shaykhu Tijaani 

Geɓal fow adino woodeede o okkiri fadlu dotteede 

O okkii  nulaaɗo burneede e burnude wirdu Tijaani 

O suɓinii nulaaɗo acceede ka addunyaa gaa e mayneeɗe  

O ƴetti malal e mayneede e hoolorde wirdu Tijaani 

O okkaama weendu ɗoftiɓe no yarnude ƴimɓe jaarooɓe 

No itta ñeɗooɓe curbaɓe yo ɓe yarnu ɓeyngu Tijaani 

No fotte e mbatu salminɓe e jurbaaɓe mbatu seerenɓe  

No salminide ƴimɓe jaarooɓe e wirɗiɓe wirdu Tijaani  

Ko haddiiɓe lahidiibaaji ko ɓorniiɓe koɗi tiriiji 

Ko tiggiiɓe gude nuuruuji no salminde mbatu Tijaani  

Nde Ridwaanu onti galleeji o uddita boli tiiriiji  

O ɓangina ɗate wirduuji o fuɗɗora wirdu Tijaani 

Mburaagu adde ko haɓɓaagu lagamɓal e hirke tongago 

Nulaaɗo suɓaaɗo waɗɗomɓa ɓadoo ƴimɓe Tijaani  

Nulaaɗo no jowta koltuuli hariire e farkillaaji  

E burnusu lahi bolkaaɗi o melnoo o melna Tijaani  

Jibriilu giɗo yarlaaɗo o cowtoo o fija weltaare  

Wa ɗayngel nde fiji fewndaare ko habrimo ɗuŋ ko Tijaani  

Kaara sireejo hersoowo janganɗo wolde halkoowo 

Yirbinɗo ca'e fooloowodi zikru wirdu Tijaani  

Malaa'ika en to kammuuli ƴimɓe e jinna leyɗeele  

E dental ndiyaŋ e boobaali ko ɗuŋ ɓurdi Shaykhu Tijaani  

Wirduuji go'o ko teeraaɗi ko bimbi e kiikiiɗeeji  

Wasifa ko weendo wegoojii e sunnaajii juma Tijaani 

No huure e kala wirduuji ka laaɓalji e sartiiji 

E jonnoowo en e dugayeegi e nanginde wirdu Tijaani 

No winde baraaji wirdiiɓe guluuji wuluure okkaaɗo 

E teemeɗɗe sappo ndeŋ limre ka laawol fii wirdu Tijaani  

Si hawri ko wagutu wendoogo nde ɓeydirte yeru woodaago  

E dental tagoore razzaaqu ko dun ɓurdi Shaykhu Tijaani  

Sartijiɗin ko lintaaɗi ko laaɓude ɓandu maa conci  

e anniyagol e nokkuure e yondinagol e Tijaani 

E lizmaade julɗe farlaaɗe e fewtude qibla anddaaɗo  

E rentude ƴimɓe oo wirdu e fuɗɗude wirdu Tijaani 

E yoɓugolmo si o faatima farillaaji ɗiŋ ko ɗo o timmi  

  Ko jokkata ɗo ko jokkaymi ko neediiji sunna Tijaani  

Sappo e jowi neediiji: jawharatal kamaaliiji 

Laaɓal ndiyaŋ ko sartiiji jeeɗiɗi sarti Tijaani 

Ko yaññande wirdu nokkure e eɓɓere njowo reftaare 

Nabiyyul e nayo labraaru ɓadoo ƴimɓe Tijaani  

E Zaatiji maɓɓe ɓurnaaɗi e nuuruuji maɓɓe jalɓayɗi  

E barkiiji maɓɓe suddayɗi geɓal maɓɓe Shaykhu Tijaani  

E faamirde firo lafsuuji no ɓeydana nuuru faamuuji  

No naayira nafsu lafzuuji e faandaade Shaykhu Tijaani  

Ko moolaade e bismaade e faatiha ɓeyda ɗoftaade  

E insinagol e du' anaade nulaaɗo e Shaykhu Tijaani  

[Page 4] 

Timmii ko haani ɓannginde e oo wirdu ka faaminde 

taatibe yiɗɗo landaade no wirdorta Shaykhu Tijaani 

Yo Allahou yafoo wirdiɓe e wirduuji Shaykhu ɗoftaaɗo 

E mantoɓe ƴimɓe wirdiiɓe wirduuji Shaykhu Tijaani 

Tariigaaji ɓe waliyyuuɓe e wirduuji ɓe’e Shaykhuuɓe  

E zikruuji ɓe’e qutubuuɓe mi yarlike wirdu Tijaani 

Mi mooɓe e mbatu ɓurnaaɗo mi naɓidee e fedde dandaaɗo   

mi sornee e nuuru holniiɗo mi soynoo daneere Tijaani  

Mi dankee mi nanga tahmidu yawtanɗo julɓe tahdiidu  

mi jokka maqaamu Mahamuudu mi tawdee e Shaykhu Tijaani  

Duɗɗe tabalde hoolaare innee seno e fotaare 

mo Allaahu jonni doftaare o doftoto Shaykhu Tijaani  

Nde Daawudaa nani jaaroore o gormoo e welna mantoore  

no jaaboomo ƴimɓe jaarooɓe ka timminde wirdu Tijaani  

Sukaaɓe e mawɓe rewnooɓe lamruuji acci nahayuuji  

E jaarayɓe ɓurɗo wirdiiɓe wirduuji Shaykhu Tijaani  

Ɓe wonta e mbatu ɓurnaaɗo ɓe wernee e werde fewnaaɗo  

E tillisa Alla ɓurnaaɗo ka mawnude Shaykhu Tijaani 

Ɓe naade to hadara Allaahu wonanɗo nulaaɗo Allaahu  

Ko ɗun woni neema Allaahu ko neemaaji Shaykhu Tijaani  

Shaykhuujo mawɗo fii diina waliyyu ɓadiiɗo daƴƴaanu  

O reenaa e tooɗe Shaytaane ko on woni Shaykhu Tijaani  

Sharifuujo mawɗo qutbuuɓe iwɗo e ɓurɓe lasliiɓe  

e dente e ñaaho koohooɓe mo Allaahu inni Tijaani  

Ko riiwanɗo ƴimɓe shirkuuji e tahliila Alla lafzuujo 

Ko ɗun woni wirdu lizmaaɗo ka lazimi wirdu Tijaani  

Waziifaaji ko moolade e bismaade bismi l-Laahi 

Sayyidul listighfari e Faatiha salaatu Tijaani  

E ta’aliilinde Allaahu e jawharatul kamaaliiji  

Si timmi du’oo ka Allaahu du'o haa e Shaykhu Tijaani  

Wirdu juma ko sunnaaji ko hunde e innde Allaahu  

Si faatikemo o yoɓataamo yoɓaanomo Shaykhu Tijaani  

[Page 5] 

No wallimmi ɗiɗo Shaykhuuɓe iwɓe e ɗido salliiɓe  

laaɓuɓe julɓe tuuɓooɓe sohlirɓe wirdu Tijaani 

Muhammadu on ko gellaaju e Abdul surgayankeejo  

Ɓe weltii ɓe ɓeyɗi mantoore ka mantude wirdu Tijaani 

Ṣalātun wa thumma taslīmun e tabrīkun e tahnīnun  

Yo wonu e nulaaɗo hoolaaɗo ko on fuɗɗi wirdu Tijaani 

Yo Allaahu hinno o wirdu e talibaɓe wonuɓe wirdaaɗe  

To Shaykhul Fāhimu Uthmāna qulbuujo wirdu Tijaani  

Waliyyuujo mawɗo rokkaaɗo gandal e needi hawniidi  

A sikkay ko saahibankeejo ko lontiiɗo Shaykhu Tijaani 

Yo Allaahu yarlo kala julɓe wulinooɓe e wurɓehen e heddiɓe  

http://sites.bu.edu/nehajami/the-four-languages/fula/fula-manuscripts/waccugol-shaykhu-tijaani-e-tijaaniyya/
http://sites.bu.edu/nehajami/the-four-languages/fula/fula-manuscripts/waccugol-shaykhu-tijaani-e-tijaaniyya/


Citation: Fallou Ngom (PI), Mouhamadou L. Diallo, Ehadji Djibril Diagne, Boubacar Biro Diallo, David Glovsky, Ndieme Sow, Daivi Rodima-Taylor, 
and other contributors. 2022. “Celebrating Shaykh Ahmad al-Tijani and the Tijaniyya.” http://sites.bu.edu/nehajami/the-four-languages/fula/fula-
manuscripts/waccugol-shaykhu-tijaani-e-tijaaniyya/. 

9 

 

ti barkeeji Shaykhu Uthmaana e barkeeji wirdu Tijaani 

Ti barki nulaaɗo burɗo e kala saahibaaɓe burnaaɗo  

E seereŋ ɓe meŋ e shaykhuuɓe yo duŋ wonu e shaykhu Tijaani 

Ṣalātu to Alla yardaaɗo e tasnīhu Alla duumiiɗo  

yo wonu e nulaaɗo hoolaaɗo yo ɗuŋ wonu e Shaykhu Tijaani  

Allāhumma ṣalli ʿalā sayyidina Muḥammadin wa ʿalā ālihī  

wa saḥbihī wa sallim taslīman 

Katabahū Cerno Ahmadou Wuuri Bari. Laqrīnahu Shaykhu Salmaan Bari 

